
Пахта йиғим-теримига жалб 
этиш нега мажбурий меҳнат 

ҳисобланади?

ЎзР Конституциясининг 37-моддасига 
кўра, ҳар бир шахс меҳнат қилиш, 
эркин касб танлаш, адолатли меҳнат 
шароитларида ишлаш ва мажбурий 
меҳнатдан ҳимояланиш ҳуқуқига эга.

Мажбурий меҳнат тушунчасига ЎзР 
Меҳнат кодекси ва «Аҳолини иш билан 
таъминлаш тўғрисида»ги қонунда 
таъриф берилган. ЎзР Конституцияси 
ва қонунлари шахсни жазо қўллаш 
таҳдиди остида унинг иродасига қарши 
равишда меҳнат билан шуғулланишга 
мажбурлашни тақиқлайди. Шахсни пахта 
даласида ишлашга мажбурлайдиган ҳар 
қандай таҳдид «жазо қўллаш» сифатида 
тавсифланиши керак.  

Таҳдидлар ҳар хил шаклда бўлади. 
Энг кенг тарқалган жазо таҳдидлари 
қуйидагилар: 

- Ишдан бўшатиш ҳақида огоҳлантириш 
орқали таҳдид қилиш;

- Ҳайфсан эълон қилиш ёки интизомий 
жазога тортиш билан таҳдид қилиш;

- Ойлик маошидан қирқиб қолиш ёки 
бермаслик билан таҳдид қилиш;

- Коллеж ёки университетдан ҳайдаш 
билан таҳдид қилиш;

- Паст баҳо қўйиш ёки имтиҳондан 
йиқитиш билан таҳдид қилиш;

- Ижтимоий таъминотни тўхтатиш ёки 
камайтириш билан қўрқитиш;

- Корхона, дўкон ва ҳоказоларни 
текшириш учун солиқ инспекциясини 
жўнатиш билан таҳдид қилиш.

Агар кимдир чопиқ ёки пахта теримида 
иштирок этишдан бош тортгани учун 
юқорида санаб ўтилган бирор таҳдидга 
учраган бўлса, демак у ноқонуний равишда 
меҳнат қилишга мажбурланган. 
Сизни ўз ихтиёрингизга қарши пахта 
даласида ишлашга мажбурлаётган 
шахслар Ўзбекистон Конституцияси ва 
қонунларини бузмоқда



Мажбурий меҳнат деганда жазо қўллаш 
таҳдиди орқали кишини ўз касбий 
мажбурияти билан боғлиқ бўлмаган бирор 
ишни қилишга мажбурлаш тушунилади. 

ЎзР Меҳнат кодексининг 7-моддасига 
кўра: «Мажбурий меҳнат, яъни бирон-
бир жазони қўллаш билан таҳдид 
қилиш орқали (шу жумладан, меҳнат 
интизомини сақлаш воситаси 
тариқасида) иш бажаришга мажбурлаш 
тақиқланади».

Бундан келиб чиқадики, агар ишингиз 
қишлоқ хўжалиги билан бевосита боғлиқ 
бўлмаган ҳолда бирор жазо қўллаш 
таҳдиди остида ғўза чопиғи ёки пахта 
йиғим-теримида иштирок этаётган 
бўлсангиз, сиз мажбурий меҳнат қурбони 
ҳисобланасиз. Агар сиз пахта даласига 
ўз хоҳишингиз билан ишга борсангиз, 
демак сиз мажбурий меҳнат қурбони 
ҳисобланмайсиз. 

Ўзбекистон қонунчилигига кўра, қуйидаги 
ҳолатларда меҳнат қилишга мажбурлаш 
мажбурий меҳнат ҳисобланмайди:  
- ҳарбий ёки муқобил хизмат 

тўғрисидаги қонунлар асосида; 
- фавқулодда ҳолат юз берган 

шароитларда;
- суднинг қонуний кучга кирган ҳукмига 

биноан;
- қонунда назарда тутилган бошқа 

ҳолларда.

Сизни пахта теримига мажбурлашса, 
нима қилиш керак?

1. Сизни чопиқ ёки пахта теримига 
мажбурлаётган давлат муассасаси 
маъмуриятига мурожаат қилиб, юқорида 
келтирилган қонунларга таянган 
ҳолда пахта теримида иштирок 
этмаслигингизни ёки бунинг учун 
мардикорга пул тўламаслигингизни 
айтинг. 

2. Агар бошлиғингиз сизга чопиқ ёки пахта 
теримига чиқиш талаби билан таҳдид 
қилса, уни бу ҳаракатлари қонунга зид 
экани ва бу ҳолатда юқори турувчи 
органга ёки прокуртурага шикоят 
қилишга мажбур бўлишингиз тўғрисида 
огоҳлантиринг. 

3. Агар бошлиғингиз барибир сиз мардикор 
топишингизни ва унинг хизмати учун 
ўз ҳисобингиздан ҳақ тўлашни талаб 
қилаверса, сизга ташкилотингизнинг 
юқори турувчи органига шикоят аризаси 
ёзишингизни маслаҳат берамиз. 

4. Агар давлат ташкилоти шикоятингизни 
қабул қилишни рад этса ёки ўз 
муддатида кўриб чиқмаса, сиз туман 
прокуратурасига мурожаат этиш 
ҳуқуқига эгасиз.

Пахта ишларига жалб қилиниш “қонунда 
назарда тутилган бошқа ҳолатларда” 
деб талқин қилиниши мумкин эмас. 
Чунки Ўзбекистоннинг амалдаги 
қонунчилигида меҳнатга мажбурлаш 
мумкин бўлган ҳолатларни тушунтириб 
берадиган бирорта қонун йўқ.

5. Агар юқоридаги санаб ўтилган хатти-
ҳаракатлар ёрдам бермаса ёки улар 
фойдасиз деб ҳисобласангиз, Сизда ўз 
ҳуқуқ ва эркинликларингизни ҳимоя қилиш 
учун судга мурожаат этиш ҳуқуқи мавжуд. 
Шикоят аризасини:

- Яшаш жойингиздаги судга

- Хатти-ҳаракатлари (қарори) 
устидан шикоят қилинаётган давлат 
ташкилоти жойлашган ҳудуддаги ёки

- Хатти-ҳаракатлари (қарори) устидан 
шикоят қилинаётган мансабдор 
шахснинг жойлашган жойидаги судга 
беришингиз мумкин. 

Агар сизга пахта ишларига жалб 
этиш тўғрисида ҳокимнинг, коллеж/

мактаб директорининг расмий 
қарори ёки буйруғи борлигини 
айтишса, нима қилиш керак? 

- Ўша ҳужжатни кўрсатишни сўранг! 
Бундай ҳужжат йўқлиги ҳақиқатга 
яқинроқ.

- Агар уни сизга кўрсатишса, албатта, 
бундай ҳужжатдан нусха олинг. 
У Ўзбекистон Конституцияси ва 
қонунларига зиддир, демак унга риоя 
қилиш шарт эмас. 

- Сиз Конституция ва қонунлар ҳар 
қандай қонуности ҳужжатларидан 
устун туришини айтишингиз керак. 
Ўзбекистонда мажбурий меҳнатдан 
ҳимояланиш Конституция ва 
қонунлар билан кафолатланади, 
демак мансабдорларнинг меҳнатга 
мажбурлашга оид  буйруқлари ҳеч 
қандай кучга эга эмас.

Мажбурий меҳнат нима?


